
“Davamlı İnkişaf Məktəbi” layihəsi çərçivəsində 

“Regional inkişaf proqramlarının qeyri-neft sektorunda 
yaratdığı perspektivlər” mövzusunda seminar keçirilib

Avqustun 11-də Yeni Azərbaycan Partiyasının Mərkəzi 
Aparatında partiyanın Gənclər Birliyinin "Davamlı İnkişaf 

Məktəbi" layihəsi çərçivəsində "Regional inkişaf proqramlarının 
qeyri-neft sektorunda yaratdığı perspektivlər" mövzusunda 
seminar keçirilib.

Tədbiri giriş sözü ilə açan YAP 
Gənclər Birliyinin sədri Bəxtiyar 
İslamov mövzu ilə bağlı fikirlərini 
bölüşüb. Görüşün mövzusunun aktual 
olduğunu diqqətə çatdıran B.İslamov 
deyib ki, aparılan müzakirələr 
gənclərdə bu istiqamətdə yeni fikirlər 
formalaşdıracaq.

Tədbirdə çıxış edən YAP İdarə 
Heyətinin üzvü, Milli Məclisin İqti-
sadi siyasət, sənaye və sahibkar-
lıq komitəsinin sədri Tahir Mirkişili 
görüş iştirakçılarını salamlayaraq 
bildirib ki, ölkəmiz öz müasir inkişafı 
tarixində keşməkeşli bir dövr yaşa-
yıb. Müstəqilliyin əldə olunduğu ilk 
illərdə ölkənin iqtisadi potensialının 
olmaması, işsizliyin yüksək olması, 
istehsalın dayanması Azərbaycanın 
iqtisadi cəhətdən zəifləməsinə yol aç-
mışdı. 1994-cü ildə ulu öndər Heydər 

Əliyevin həyata keçirdiyi uğurlu neft 
strategiyasının nəticəsi olaraq "Əsrin 
müqaviləsi"nin imzalanması iqtisa-
di inkişafımızda yeni bir mərhələ 
yaratdı.

T.Mirkişili qeyd edib ki, həmin 
dövrdə ölkəmizə investisiya yatı-
ran təşkilatlar və şirkətlər məhz ulu 
öndərin təminatı ilə bu işə qoşul-
muşdular. 1996-cı ildən ölkə iqtisa-
diyyatında mühüm sabitləşmənin 
başlandığını diqqətə çatdıran komitə 
sədri 2003-cü ildən artıq qeyri-neft 
sektorunun inkişafı istiqamətində mü-
hüm addımların atıldığını deyib. Onun 
sözlərinə görə, 2003-cü ildə ölkə pre-
zidenti seçilən cənab İlham Əliyevin 
elan etdiyi ilk Dövlət Proqramı məhz 
regionların inkişafı ilə bağlı oldu: 
"Həmin dövrdə ölkəmizin qarşısında 
regionların inkişafı ilə bağlı mühüm 

çağırışlar dayanırdı. Belə ki, ölkə 
üzrə istehlak olunan elektrikin həcmi 
təxminən 50 faizə qədər idi. Eləcə də, 
50 faizə yaxın ərazilərmizdə qaz-
laşma ilə bağlı problemlər yaşanır-
dı. Bununla yanaşı, həmin dövrdə 
məcburi köçkünlərlə bağlı mühüm 
çətinliklər vardı. Azərbaycan dövləti 
son 15 il ərzində məcburi köçkünlərin 
rifahının yüksəldilməsinə 7 milyard 
manat vəsait xərcləyib. Beləliklə, 
2004-cü ildən etibarən "Regionların 
sosial-iqtisadi inkişafına dair" Dövlət 
Proqramı qəbul edildi və ötən dövr 
ərzində bu proqram 4 mərhələdə 
uğurla icra edilib. Hazırda bu Dövlət 
Proqramının 4-cü hissəsi icra olunur. 
Əldə olunan nəticələr isə olduqca 
yüksəkdir. Məsələn, ötən dövr ərzində 
iqtisadiyyatımızı 3,4 dəfə artırmışıq. 
Son 16 il ərzində Azərbaycanda əmək 
haqqı 11, pensiya təminatı 8, kənd 
təsərrüfatı istehsalı 2, ölkənin ixrac 
potensialı isə 8 dəfə artıb. Əgər 2003-cü 
ildə Azərbaycanda yoxsulluq 49-50 
faizə yaxın idisə, pandemiyadan 
əvvəlki dövrə qədər bu rəqəm 4-5 
faizə qədər azalmışdı. 2003-cü ildə 

50 faizə yaxın olan işsizlik hazırda 
5-6 faizə enib. Bütün bu inkişaf məhz 
regional inkişafa hesablanan proq-
ramların təsiri və nəticəsində əldə 
olundu. Bundan başqa, regionlarda 
yol infrastrukturunun əsaslı şəkildə 
yenilənməsi, iaşə obyektlərinin 
istifadəyə verilməsi, yeni məktəblərin 
tikilişi və əsaslı yenidənqurulması 
nəticəsində bölgələrimizin sima-
sı dəyişdi, müasirləşdi. Ötən dövr 
ərzində ölkəmizdə 8 hava limanı 
tikilib. Bu gün Azərbaycan aeroport-
ların səviyyəsinə görə dünyada 11-ci 
yerdədir".

Komitə sədri bildirib ki, 
Azərbaycanın əhalisinin, təxminən, 
75 faizi regionlarda yaşayır. Məhz re-
gional xarakterli dövlət proqramlarının 
uğurlu icrası regionların iqtisadiyyat-
dakı payını mühüm dərəcədə artırıb. 
Bununla yanaşı, son illərdə region-
larda yeni sənaye məhəllələrinin 
qurulması, kənd təsərrüfatının inki-
şafı insanların bölgələrə qayıdışında 
müsbət dinamika yaradıb.

"Artıq regionlarda 10 sənaye 
məhəlləsi, 32 böyük fermer 
təsərrüfatı, 43 aqropark yaradılıb ki, 
bu da kənd təsərrüfatının mühüm 
inkişafını təmin edib. Ən əsası biz bu 
inkişafa yeni innovativ texnologiyalara 
əsaslanaraq nail olmuşuq. Bu gün 
regional proqramların tətbiqində və 
icrasında innovativ texnologiyalardan, 
müasir yeniliklərdən olduqca geniş 
istifadə olunur. Nəzərə almalıyıq ki, 
44 günlük Vətən müharibəsindən 
sonra işğaldan azad edilən torpaq-
larımızda aparılan yenidənqurma 
və bərpa prosesi də məhz innovativ 
yeniliklərə əsaslanır. Zəngilanda 
həyata keçirilən "Ağıllı kənd", "Ağıllı 
şəhər" layihələri buna misaldır," – 
deyə  T.Mirkişili əlavə edib.

Sonda tədbir iştirakçılarının çox-
saylı sualları cavablandırılıb.

“Xalq qəzeti”

Muğla böhran mərkəzində Türkiyədə  
baş verən yanğınlarla bağlı müşavirə keçirilib

AZƏRTAC-ın yanğın böhran 
bölgəsinə ezam olunmuş müxbiri 
xəbər verir ki, 26 işçi qrupun fəaliyyət 
göstərdiyi Fəlakət və Təcili İdarəetmə 
Mərkəzinin toplantısında Fövqəladə 
Hallar Nazirliyinin (FHN) Türkiyədəki 
qüvvələrinə rəhbərlik edən fövqəladə 
hallar nazirinin müavini general-ley-
tenant Etibar Mirzəyev, Türkiyənin 
daxili işlər naziri Süleyman Soylu, kənd 
təsərrüfatı və meşəçilik naziri Bekir 
Pakdemirli, ətraf mühit və şəhərsalma 
naziri Murat Kurum, nəqliyyat və  
infrastruktur naziri Adil Karaismailoğlu , 
Muğla valisi Orxan Tavlı, Ədalət və İnki-
şaf Partiyasının İstanbuldan olan depu-
tatı Fatma Betül Sayan Kaya, Muğladan 
olan deputatlar Yelda Erol Gökcan və 
Mehmet Yavuz Demir və digər şəxslər 
iştirak ediblər.

Toplantıda Mərkəzə cəlb edilmiş 
qrupların fəaliyyəti, bölgədəki meşə 
yanğınları ilə mübarizə istiqamətində 
görülən işlər, əməliyyatlarda istifadə 
edilən texniki vasitələr, həmçinin 
xilasetmə və təxliyə sahəsində həyata 
keçirilən tədbirlər haqqında ətraflı 
məlumat verilib. FHN-in yanğın-
xilasetmə qüvvələrinin Türkiyədəki 
yanğın nöqtələrindəki fədakar fəaliyyəti 
yüksək qiymətləndirilib və gələcəkdə bu 
istiqamətdə görülə biləcək birgə işlər 
müzakirə edilib.

Türkiyənin kənd təsərrüfatı və 
meşəçilik naziri Bekir Pakdemirli bildirib: 
“Meşə yanğınları ilə mübarizəmiz da-
vam edir. Bizə yardım edən bütün dost-
larımıza minnətdarıq. Ən böyük yardımı 
qardaşımız Azərbaycandan aldıq. 
Yanğınla mübarizədə verilən dəstəyə 

görə bütün azərbaycanlı qardaşlarımıza 
çox təşəkkür edirik”. 

Ümummilli lider Heydər Əliyevin “Bir 
millət, iki dövlət” kəlamını xatırladan 
nazir Bekir Pakdemirli Azərbaycanın 
yanğınla mübarizəyə verdiyi dəstəyi, 
canlı qüvvə və texnikanı sadalayaraq 
vurğulayıb ki, göstərilən kömək əsl 
qardaşlıq nümunəsidir.

Qardaş ölkənin nəqliyyat və infrast-
ruktur naziri Adil Karaismailoğlu deyib: 
“Ölkəmizin tariximizdə ən böyük yan-
ğınlardan biri ilə günlərdir qarşı-qarşıya 
qalmışıq. Bu çətin günlərimizdə qardaş 
Azərbaycanı yanımızda görmək bizə 
çox böyük güc verdi”.

Ətraf mühit və şəhərsalma naziri 
Murat Kurum isə iki qardaş ölkənin 
daim bir-birinin yanında olduğunu 
bildirib. O qeyd edib ki, Azərbaycan 
və Türkiyə qardaşlığı sonsuza qədər 

davam edəcək. 
Muğla valisi Orhan Tavlı 

Azərbaycanın bu çətin günlərdə 
qardaş Türkiyənin yanında oldu-
ğu üçün minnətdarlıq hisslərini 
ifadə edib. Türkiyə və Azərbaycan 
yanğınsöndürənlərinin çiyin-çiyinə 
mübarizə aparmasından danışan vali 
qeyd edib ki, bu qardaşlıq bütün dünya 

üçün nümunədir.
Mehmet Yavuz Demir və Yelda 

Erol Gökhan azərbaycanlı qardaşların 
bu çətin günlərdə Türkiyənin yanında 
olduqlarını deyiblər.

Fövqəladə hallar nazirinin müavi-
ni general-leytenant Etibar Mirzəyev 
Azərbaycan Prezidenti İlham Əliyevin 
tapşırığına uyğun olaraq, qardaş 
Türkiyəyə gələn FHN-in yanğın-
xilasetmə qüvvələrinin yanğınla-
rın söndürülməsi istiqamətindəki 
fəaliyyətindən danışıb. Nazir müavini 
yanğınların söndürülməsi və geniş 
ərazilərə yayılmasının qarşısının 
alınması istiqamətində aparılan birgə 
fəaliyyətin əhəmiyyətini vurğulayıb. O, 
Azərbaycandan olan yanğın-xilasetmə 
qüvvələrinin Türkiyədəki həmkarları ilə 
birlikdə üzərilərinə düşən vəzifələrin 
öhdəsindən layiqincə gəldiklərini və bu 

istiqamətdə yorulmadan çalışdıqlarını 
deyib.

Nazir müavini qeyd edib ki, bu 
gün Köyceğiz və Bodrum ətrafında 
yanğınlar baş verib. Digər yanğınlar 
nəzarət altındadır. Artıq demək olar ki, 
Köyceğizdəki yanğınlar nəzarət altına 
alınıb.

General-leytenant avqustun 10-da 
olan son məlumatları diqqətə çatdı-
raraq bildirib: “FHN-in 500-ə yaxın 
əməkdaşı Yeniköy, Kəmərköy, Köy-
ceğiz və İlanlı dağında xidmət apa-
rıb. Bu ərazidə 77 yanğınsöndürmə 
avtomobili xidməti fəaliyyət həyata 
keçirib. Əməkdaşlarımız Köyceğizdə 
yanğın ocaqlarının soyudulması 
işlərini görüblər. Təsadüfən İlan dağı 
məntəqəsində yanğın başlayıb. Bizim 
orada 30-dan artıq avtomobilimiz və 
150 nəfərə yaxın şəxsi heyətimiz var 
idi. Onların cəld müdaxiləsi nəticəsində 
yanğının böyük əraziyə yayılma-
sının qarşısı alınıb. Əgər yanğının 
sondürülməsində bir az yubanma ol-
saydı, bunun qarşısını almaq çox çətin 
olacaqdı”.

Nazir müavini deyib: “Şəhər, 
rayon və kəndlərdə Azərbaycan 
yanğınsöndürənlərinə çox gözəl 
münasibət var. Bu, bizim üçün 
həm də bir təcrübə oldu. Biz daim 
Türkiyənin yanındayıq. Yaşasın Türkiyə 
Azərbaycan qardaşlığı!”

Tədbirin sonunda mətbuat 
nümayəndələrini maraqlandıran suallar 
cavablandırılıb.

Xatırladaq ki, baş verən meşə 
yanğınlarının söndürülməsi üçün 
hazırda Türkiyədə FHN-in 743 
əməkdaşı fəaliyyət göstərir. Bundan 
başqa, 97 texnika, o cümlədən, 77 
yanğınsöndürmə, 6 nasos avtomobili, 
1 yanacaqdoldurma çəni, 4 qərargah 
avtomaşını, 2 avtobus və 1 pikap, 
eləcə də köməkçi texniki vasitələr, 
“BE-200ÇS” tipli amfibiya təyyarəsi və 
1 helikopter Türkiyədə meşə yanğınları-
nın söndürülməsinə cəlb olunub.

Azərbaycan İrana nota verib

XİN-in Mətbuat Xidməti İdarəsindən 
AZƏRTAC-a bildiriblər ki, görüşdə 
səfirin diqqəti İran İslam Respublikasına 
məxsus yük avtomobillərinin Qarabağa 
qanunsuz səfər etməsi ilə bağlı aşkar 
edilmiş arzuolunmaz faktlara cəlb edilib 
və bununla bağlı qarşı tərəfə nota təqdim 
olunub.

Notada son dövrlər dost İran İslam 
Respublikasına məxsus müxtəlif təyinatlı 
avtomobillərin davamlı olaraq rəsmi Bakı-
nın icazəsi olmadan Azərbaycanın Qara-

bağ bölgəsinə giriş-çıxış etməsi ilə bağlı 
narazılığımız ifadə edilib.

Bir müddət əvvəl İran tərəfinə şifahi 
şəkildə çatdırılmış narazılığımız görüş za-
manı səfirin qarşısında bir daha qaldırılıb.

Görüş zamanı narahatlıq doğuran və 
iki ölkə arasında mövcud yaxın dostluq və 
tərəfdaşlıq münasibətlərinin ruhuna uyğun 
gəlməyən bu kimi hallara son qoyulması 
istiqamətində İranın yeni administrasiyası 
tərəfindən əməli addımların atılacağı qeyd 
olunub.

Baş Prokurorluq: Vətən müharibəsinin 
başa çatmasından bu günədək 23 mülki 

şəxs minaya düşərək həlak olub

Azərbaycan Respublikasının Baş 
Prokurorluğu ötən il noyabrın 

10-dan – Vətən müharibəsinin başa 
çatmasından bu günə qədər işğaldan 
azad edilən ərazilərdə minaya düşərək 
həlak olan və yaralanan mülki 
şəxslərin sayını açıqlayıb. 

Baş Prokurorluğun mətbuat xidmətindən 
AZƏRTAC-a bildiriblər ki, həmin dövrdə mülki 
şəxslərdən 23 nəfər həlak olub. Bundan baş-
qa, minaya düşmələri nəticəsində 36 mülki 
şəxs müxtəlif dərəcəli bədən xəsarətləri alıb.

Heydər Əliyev Mərkəzinin binası 
üzərinə Türkiyənin bayrağı 

videoproyeksiya olunub
Meşə yanğınlarına qarşı mübarizədə 

Azərbaycanın dəstəyini nümayiş etdirmək 
məqsədilə avqustun 11-də Heydər 
Əliyev Mərkəzinin binası üzərinə Türkiyə 
Respublikasının bayrağı videoproyeksiya 
olunub.

AZƏRTAC xəbər verir ki, 
bu, “bir millət, iki dövlət” olan 
Azərbaycan Respublikası ilə 
Türkiyə Respublikası arasın-
dakı dostluq, qardaşlıq, birlik 
bir daha bütün dünyaya nüma-
yiş etdirilib.

Mərasimdə iştirak edən 
Türkiyənin Azərbaycandakı 
səfiri Cahid Bağcı jurnalistlərə 
müsahibəsində bildirib ki, 
yanğınların başlamasın-
dan keçən 14 gün ərzində 
Azərbaycan hər cür dəstəyini 
verib. İlk andan etibarən 

dəstəyini ürəkdən hiss etdirən 
Azərbaycan Prezidenti İlham 
Əliyevə minnətdarlıq bildirən 
səfir deyib: “Azərbaycan 
iyulun 31-dən etibarən dəstək 
göndərməyə başladı. Hazırda 
750 qardaşımız yanğınların 
söndürülməsinə cəlb olunub. 
Qardaşlarımız 14 gündür 
gecə-gündüz yanğınsöndürmə 
fəaliyyəti ilə məşğuldurlar. 
Hər birinə ayrı-ayrılıqda 
minnətdaram. Sağ-salamat 
ailələrinin, sevdiklərinin yanına 
gəlmələrini arzulayıram. 
Yanğınların 14-cü günündən 

dövlət başçısının  tapşırığı 
ilə Türkiyənin dövlət bayrağı 
Heydər Əliyev Mərkəzinin 
üzərində dalğalanmaqdadır. 
Bu, anlamlı bir dəstəkdir. 
Bir daha təşəkkür edirəm. 
Qarabağ zəfərindən sonra 
Azərbaycan bayrağı İstan-
bulda Boğaz körpüsündə, 

Çamlıca Qülləsində, Ankarada 
Ataqüllədə və Türkiyənin bir 
çox meydanında  dalğa-
landırılıb. Zəfər coşqunuza 
Türkiyədən bütün şəhərlərlə 
birgə qoşulmuşduq. Sevin-
ciniz sevincimiz olmuşdu. 
Bu gün kədərli bir gündəyik. 
Siz də kədərli günümüzdə 

yanımızda oldunuz”, – deyən 
C.Bağcı buna görə də hər 
bir azərbaycanlıya ürəkdən 
təşəkkür edib. 

Milli Məclisin Səhiyyə 
komitəsinin sədri Əhliman 

Əmiraslanov jurnalistlərə 
müsahibəsində deyib: 
"Azərbaycan və Türkiyə 
qardaş ölkələrdir. Həm xoş, 
həm kədərli, həm də çətin 
günlərdə bir-birimizin ya-
nındayıq. 44 günlük Vətən 
müharibəsi dövründə Türkiyə 
Cümhuriyyətinin Prezidenti 
Rəcəb Tayyib Ərdoğan başda 
olmaqla türk qardaşlarımız 
bizə mənəvi, siyasi dəstək 
verdi, hər an bizim yanımızda 
oldular. Türkiyə Parlamentinin 

dostluq qrupu daim bura səfər 
etdilər, haqq davamızda bizi 
dəstəklədilər. Azərbaycan 
da Türkiyəni üzləşdiyi bu 
çətin gündə tək qoymadı. 
Prezident İlham Əliyevin 
tapşırığı ilə Azərbaycan 
yanğınsöndürənləri qardaş 
ölkədə baş verən meşə 
yanğınlarının söndürülməsi 
üçün köməyə gediblər. 
Azərbaycanın xilasetmə 
qüvvələri yanğınla mübarizədə 
fədakarlıq nümayiş etdirdilər. 
Sevindirici haldır ki, yanğınla-
rın qarşısı alınmaq üzrədir. Bu 
gün Türkiyə Cümhuriyyətinin 
bayrağının Heydər Əliyev 
Mərkəzində işıqlandırılması 
çox böyük bir rəmzi məna 
daşıyır. Türk qardaşlarımıza 
keçmiş olsun deyir, Uca Ya-
radandan belə çətin günlərin 
bir daha təkrarlanmamasını 
arzulayırıq".

Rəşad Bayramov: Azərbaycanlı yanğınsöndürənlərin fədakarlığı 
sayəsində Muğlada alovun kəndlərə keçməsinin qarşısı alınıb

Azərbaycanlı yanğınsöndürənlərin fədakarlığı sayəsində 
Muğlada alovun kəndlərə keçməsinin qarşısı alınıb.

Bu sözləri Fövqəladə Hallar Na-
zirliyinin Dövlət Yanğından Mühafizə 
Xidmətinin Sabunçu rayon  yanğın-
dan mühafizə hissəsinin rəisi Rəşad 
Bayramov AZƏRTAC-ın müxbirinə 
müsahibəsində deyib.

Avqustun 11-də Köycəğiz rayonun-
da baş verən yanğınla bağlı danışan 
R.Bayramov deyib: "Bu gün səhər sa-

atlarında bizə verilən məlumata görə 
Çogenli və Çöverli məntəqələrində 
güclü yanğınlar baş verib. Rəhbərlik 
tərəfindən verilən müvafiq 
göstərişlərdən sonra biz 30 maşınla bu 
əraziyə gəldik. Gördüyünüz bu sahədə 
üç istiqamətdə yanğın avtomobilləri 
yerləşdirilib. Yanğınsöndürənlərimiz 
bu ərazidə açıq alovla qarşılaşdı. 

Xüsusilə ən təhlükəli ərazi bizim 
dayandığımız məntəqə idi. Coğrafi 
mövqeyinə görə çətin olan bu relyefdə 
alovun qarşıdakı kəndlərə keçmə 
təhlükəsi var idi. Çətin relyefə baxma-
yaraq, bizim yanğınsöndürənlərimiz 
xilasedici kəndirlərlə başda mən 
olmaqla bu əraziyə endik. Alo-
vun söndürülməsində 7 həlledici 
yanğın lüləsindən istifadə olunub. 
Bu yanğın lülələri vasitəsilə ax-
şam saat 22 radələrindən səhər 

saat 5 radələrinədək biz yanğının 
söndürülməsinə nail olduq. Hazırda 
yanğının soyudulması işləri aparılır. 

Bildiyiniz kimi yanğının yayılmasın-
da əsas meyar küləyin olmasıdır. Bir 
neçə gündür ki, bu ərazilərdə güclü 
külək əsir”. 

R.Bayramov onu da qeyd edib 
ki, Azərbaycan yanğınsöndürənləri 
ölkəmizdəki dağlarda belə əməliyyatlar 
apardığı üçün bu tip yanğınlarda bö-
yük təcrübəyə malikdirlər.

Türkiyədə meşə yanğınları ilə mübarizədə səmərəliliyi 
artırmaq məqsədilə bu ölkənin Daxili İşlər Nazirliyinin 
Fəlakət və Fövqəladə Hallar Departamentinin (AFAD) 
nəzdində Muğla vilayətinin Marmaris rayonunda yaradılmış 
regional Fəlakət və Təcili İdarəetmə Mərkəzində avqustun 
11-də müşavirə keçirilib. 

Avqustun 11-də İran İslam Respublikasının ölkəmizdəki səfiri 
Azərbaycan Xarici İşlər Nazirliyinə (XİN) dəvət olunub.

